       «Челядьлысь дзоньвидзалун бурмӧдан шойччӧмкӧд йитчӧм юалӧмъяс кузя ведомствояслы да муниципалитетъяслы колӧ кыдзи позьӧ бурджыка ӧтувтны уджсӧ.

      Та йылысь пасйис Коми Республикаса Юралысьӧс вежысь Виталий Стаханов Коми Республикаса Веськӧдлан котыр бердын Координируйтан сӧветлӧн заседание дырйи, кӧні сёрнитісны челядьлы да томуловлы вогӧгӧрся шойччӧм, налысь дзоньвидзалун бурмӧдӧм да налы удж котыртӧм йылысь.

      «Координируйтан сӧветӧн вӧлі лӧсьӧдӧма 2012 во кежлӧ челядьлысь дзоньвидзалун бурмӧдӧмкӧд йитчӧм юалӧмъяс кузя мераяс. Вӧлі видлалӧма мытшӧдъяс, кутшӧмъяс торкисны шойччӧмсӧ кольӧм воясӧ.  Миян верктуя мог — республикаса унджык челядьӧс мӧдӧдны шойччыны саридз берег дорӧ.  Торйӧн кутны тӧд вылын челядьӧс шойччанінӧдз лёк суӧмысь видзӧмкӧд йитчӧм юалӧмъяс, а сідзжӧ челядь лагеръясын кагульничаяслӧн да медицина уджалысьяслӧн зільны кужӧм. Колӧ, медым челядьлы вӧлі бур, медым накӧд орччӧн вӧліны ассьыныс уджсӧ тӧдысь, кывкутысь да тӧждысьысь верстьӧ йӧз», - тӧдчӧдіс Виталий Стаханов.

        Министерствоясса да ведомствоясса юрнуӧдысьяс (сы лыдын Коми Республикаса йӧзӧс велӧдан министерство, Коми Республикаса йӧзлысь дзоньвидзалун видзан министерство, Коми Республикаса йӧзлы отсӧг сетан агентство, Коми Республикаын пытшкӧс делӧяс министерство, Россияса МЧС-лӧн Коми Республикаын медшӧр веськӧдланін, Роспотребнадзорлӧн веськӧдланін да муниципальнӧй юкӧнъяс, кодъяс кывкутӧны челядьлысь дзоньвидзалун бурмӧдан кампания вӧсна) юӧртісны челядьӧс санаторно-курортнӧя бурдӧдӧм, пикӧ воӧм челядьлысь дзоньвидзалун бурмӧдӧм, челядьӧс да томуловӧс недыр кад кежлӧ уджӧн могмӧдӧм йылысь. 

      Челядьлысь дзоньвидзалунсӧ бурмöдöны кыдзи республикаса базаясын, сідзи и дінму сайын: Анапа, Туапсе, Таганрог, Йошкар-Ола, Волгоград, Санкт-Петербург каръясын. Таво республикаын кöсйöны восьтны уна сикаса 615 лагер, унджыкыс на пиысь лоöны лунся лагеръясöн (486 лагер), мукöдыс – уджалан да шойччан (97 лагер).

       Такöд öттшöтш Коми Республикаса Юралысьöс вежысь веськöдіс каръяс да районъяс петкöдлысьяслысь вниманиесö сы вылӧ, мый öткымын муниципалитетъясын софинансирование условиеяс вылын путёвкаяс серти квотаяссӧ абу збыльмӧдӧма. «Колö тöдмавны, мыйла артмис татшöмторйыс. Тайö йитчöма кыдзи веськыда шойччöмкöд, сідзжö и сьöм колана ногӧн видзöмкöд. Кутшöмкö кö ныв-зонпосни торъя помкаяс вöсна оз вермы мунны шойччынысö, тайö путёвкасö колö сетны мöд челядьлы. Но, сэк жӧ, ставнысö колö пыртöдны дзоньвидзалун видзан кампанияö, бур, мый сійӧ уна сикаса. Ме кора стöча координируйтны та кузя ведомствояслысь да муниципалитетъяслысь уджсӧ, сёрнитны артмöм мытшöдъяс йылысь да бырöдны найöс медся дженьыд кадколастъясö»,- индіс  В. Стаханов.

